
REGULERINGSPLAN (OMRÅDEREGULERING) FOR SØRSIA BYDEL. HØYRINGSSVAR. 
Reguleringsplanen er eit omfattande og mangesidig dokument. Vårt høyringssvar tek berre opp dei sidene ved forslaget som gjeld gjenreisingsbyen. Vi vil i hovudsak sjå på om planen følgjer opp målformuleringa frå kommuneplanens samfunnsdel og arealdel frå 2009: "(…) Spesielt skal Steinkjers karaktertrekk som gjenreisingsby ivaretas og tydeliggjøres gjennom konkrete tiltak".  Det gjeld, som planforslaget seier, "å ta vare på/tydeliggjøre gjenreisningsbebyggelsens særtrekk og kvaliteter."  
Eitt konkret tiltak som planen foreslår, er å regulere bygningar til bevaring.  I saksutgreiinga blir det drøfta kva for kriterier som ligg til grunn for utvalet av bevaringsverdige bygningar: Tidsdybde, variasjon ("ulike kvaliteter"), representativitet, arkitektonisk kvalitet ("gode løsninger").  I planen blir nytta omgrep som "kulturhistoriske hensyn, arkitektur eller posisjon i bybildet".

I antikvarisk samanheng er det vanleg å nytte følgjande kriterier for å vurdere verneverdien: Identitetsverdi, symbolverdi, historisk kjeldeverdi, aldersverdi, autentisitet, representativitet, sjeldenheit, variasjon/homogenitet, miljøverdi, pedagogisk verdi, skjønnheit/kunstnarisk verdi.  Det vil i visse høve vere nok at eitt kriterium er oppfylt for å tilrå regulering til bevaring.  

Planområdet fell i hovudsak saman med Sørsia-delen av det området som er avmerka på Riksantikvaren sitt kart over nasjonale kulturhistoriske bymiljø (NB!-registeret). Dette tilseier at heile området er av nasjonal kulturminneinteresse. Det ville såleis ikkje vore urimeleg om reguleringsplanen hadde regulert samtlege bygningar til bevaring, med unntak av bygg utan historisk kjeldeverdi eller tilstrekkeleg gjenverande autentisitet. Alle andre bygningar eldre enn 50 år vil tilfredsstille minst eitt av kriteria ovanfor.  Med eit slikt grep ville Steinkjer, som truleg er den best bevarte av dei mange gjenreisingsbyane, med tyngd markere seg som den førande. 
Det er sjølvsagt muleg å ta vare på og tydeleggjere gjenreisingsbebyggelsen i framtida – sjølv om berre eit fåtal bygningar er regulert til bevaring.  Men dess meir forutseieleg situasjonen er, dess betre vil det vere for alle partar. Eigaren av ein bevaringsregulert sentrumsgård vil truleg bli mindre motivert til å nytte ressursar på godt vedlikehald og tidsriktig restaurering dersom det er uklart om naboeigedommen vil bli ivaretatt på same vis. Vårt primære standpunkt vil difor vere å tilrå samtlege bygningar eldre enn 50 år regulert til bevaring, med unntak av Skolegata 14 og Kristofer Uppdals gate 2, som openbert manglar autentisitet og historisk kjeldeverdi og heller ikkje utmerker seg gjennom nokon annan verdi. 
Planforslaget har heller vald å regulere nokre utvalde bygningar til bevaring.  Vi er samde i at desse bygningane skal bevarast. Spesielt merker vi oss at framlegget ikkje åpnar for tilbygg til Samfunnshuset. (Ein detalj her – i beskrivinga av Samfunnshuset på s. 36 heiter det at det " i fasaden mot torget er noen felt med skifer". Det er ikkje skifer, men ein polert kalkstein, full av morosame fossilar, på Sverre Olsen sine tegningar kalt Porsgrunsstein).   
Vi vil i det følgjande: I) peike på nokre detaljar/inkonsekvensar og 2) foreslå nokre bygningar i tillegg. 
a) Område 6B2: På kartet er "Sannanbygget" merka med tjukk strek (bevaring), men er ikkje nemnt i bestemmelsene.

b) Område 9B1: Grand hotell. Det verkar inkonsekvent at berre fløya langs Kongens gate er regulert til bevaring, ikkje fløya langs Svein Jarls gate. Sjølv om denne fløya er påbygd med to nye etasjar, har dei fire opphavlege etasjane like stor symbolverdi, historisk kjeldeverdi, aldersverdi og autentisitet som fløya langs Kongens gate. 

c) Område 10B1: Kongens gate 36/38. Tjukk strek er trekt slik at det markante inngangspartiet med ein organisk forma bronsekledd baldakin fell utanom. Her bør ein gjere som for Kongens gate 43 a (meieribygningen) – bevare fasaden minst så langt sørover at inngangspartiet blir inkludert.
d) Område 28B1: Kapell/krematorium. Tjukk strek bør trekkast slik at også kapellmuren, som er eit vesentleg element i anlegget, blir regulert til bevaring. Klokkestøpulen (arkitekt Sverre Olsen) er ikkje med verken i bestemmelser eller i kart. Bygningen er ikkje avmerkt i grunnkartet heller, og det kan vere årsaka til denne glippen.  Vi vil elles minne om at plan og bygningslova også heimlar for bevaring av interiør. Interiøret i kapellet har same høge verdi og er i all hovudsak like autentisk som eksteriøret, og bør regulerast til bevaring. 
FORSLAG TIL NYE BYGNINGAR SOM BØR REGULERAST TIL BEVARING, I PRIORITERT REKKEFØLGJE: 

a) Område 13B1: Boligbygg i Parkgata. (12–mannsbolig for AS Steinkjerbygg 1953. Arkitekt Harald Gilde) Bygningen bør bevarast først og fremst fordi den representerer ein ny bustadtype som veks fram i gjenreisingsperioden – den frittståande lågblokka i tre. Det finst fleire slike i sentrum, men ingen er foreslått eller regulert til bevaring, heller ikkje på Nordsia. Av dei eksisterande, har denne størst autentisitet og stor arkitektonisk verdi, med gjennomtenkt, vel artikulert fasade mot Angells plass.

b) Område 14B1: Kongens gate 31/33. I tillegg til å ha same alders- og autentisitetsverdi som resten av Kongens gate, representerer bygningen ein interessant (og intendert) variasjon i gatebildet, gjennom ein sterkare artikulasjon av det vertikale og gjennom bruk av teglstein. Bygningen har etter måten stor arkitektonisk verdi. Denne forretningsgården vart opphavleg bygd for møbelhandlar Asmund Lervik i 1952. Arkitekt er Asbjørn Rønning, som arbeidde med Steinkjer for BSR under krigen. Han vart reguleringsarkitekt i Molde i 1945 og etablerte seinare eit velrenommert arkitektkontor på Lillehammer saman med Gunnar Fougner 
c) Område 12B1: Strandvegen 16: Hjørnegård Strandvegen/Svein Jarls gate.  Når ein ser vestover langs Svein Jarls gate frå Kongens gate, dannar dei tre gavlane på Kirkegata 12, Kirkegata 11 og Strandvegen 16, ein fin heilskap. Verdien av å bevare dei to gårdane i Kirkegata blir mindre dersom Strandvegen 16 blir borte eller ombygd. (Arkitekt Harald Gilde. 1951)
d) Område 10B1: Skolegata 11 (Baptistkirka). Bør bevarast ut frå sjeldenheitskriteriet. Dette er den einaste småkirka i byen og har i tillegg stor symbolverdi. (Arkitekt Per Arnet Amundsen jr, Tromsø. 1952)

e) Område 15B1: Kongens gate 30. Gården er bygd for Frelsesarmeen, og Forsamlingssalen i 2. etasje er tydeleg artikulert i fasaden.  Gården står for variasjon i gatebildet og har stor symbolverdi som uttrykk for dei kristelege rørslenes posisjon i tidleg etterkrigstid. (Arkitekt Helge Hoel, 1951)
f) Bygningane i krysset Kongens gate/Ogndalsvegen aust for Kongens gate. Desse bygningane, Kongens gate 38 og 40, og Ogndalsvegen 10 og 11, dannar ei heilskapleg omkransing av ein liten plass. Plassen har høg pedagogisk verdi, som døme på den omtanke BSR la i reguleringa. Det er verdfullt å bevare den heilskaplege omramminga. Ogndalsvegen 10 har dessutan interessante og sjeldne arkitektoniske detaljar. 
FORTETTING OG OVERBYGGING
Område 3B1 og 4B1 kan med fordel strammast opp med fortetting, slik at Gjenreisingsbyen får eit meir representativt anslag enn gjennom bensinstasjonar og parkeringsareal. Ein føreset at nybygg her blir utført med særleg omtanke for gjenreisingsbyens særpreg, utan at det treng å bety at det skal reisast kopiar eller pastisjar. 

Område 5B1: Ny bygning mot Sannangata bør ha maksimalt to etasjar og saltak med 300 vinkel, for å ta tilstrekkeleg omsyn til skolebygget frå 1956, tegna av Axel Guldahl jr, eit fint døme på skolearkitektur frå tidleg etterkrigstid. 
Område 6B1 og område 10B1: Her blir det åpna for bygningar i 4 etasjar mot Kongens gate og tre etasjar mot Ogndalsvegen.  Dette vil etter vårt syn ta bort noko av variasjonen i gatebildet og den gradvise opptrappinga frå "tvillingbygga" i sør mot dei modernistiske bygningane med flate tak i krysset rundt Svein Jarls gate. Noko av det som skil gjenreisingsbyen Steinkjer frå dei andre gjenreisingsbyane i Midt-Norge, er nettopp denne større variasjonen i byggehøgd og takform i sentrale bystrøk. Dette trekket vil bli mindre synleg gjennom ei fortetting rundt krysset Kongens gate/Ogndalsvegen. 
Område 8B1: Fortetting med bygg for administrasjon/offentleg bygg er i tråd med BSR sine planar. Bustadformål er ikkje det, og ei slik representativ tomt bør kan hende reserverast til eit representativt, offentleg formål. Plasseringa nær jernbanestasjonen tilseier kan hende også det. 

Område 13B1 Angells plass. Heile området er forselått regulert til bustadformål. Både BSR-planen frå 1942 og den reviderte planen frå 1946 viser bygningar langs Torggata (1946-planen med ein parkeringsplass i vest mot Strandgata.) Ein seinare reguleringsplan for området må ha endra dette, kan hende i samband med at planane om eit handelstorg på Sneppen vart skrinlagt. Sjølv om plassen såleis er ei  modifisering av BSR sine planar, har den vore der sia 1953, og har såleis i snart 60 år vore ein del av den reelt eksisterande gjenreisingsbyen. Ein bør difor etter vårt skjønn ikkje tillate overbygging av denne parkeringsplassen, i alle fall ikkje så lenge områda 3B1 og 4B1 ikkje er fortetta.  Dersom det likevel blir tillatt bygd i område 13B1, bør nybygget i skala tilpassast den eksisterande boligblokka og bebyggelsa i Torggata, og ikkje overstige to etasjar, med 300 saltak (forøvrig slik det er vist i eksempel i beskrivinga, mens forslaget til bestemmelser altså tillét tre etasjar.)
Områda 11B1, 16B1 og 16B2. Her blir det åpna for noko fortetting, men det er litt vanskeleg å forstå korleis dette er tenkt. Ein illustrasjon i beskrivingsdelen hadde vore til hjelp. I bestemmelsene heiter det at "mot gater skal bebyggelsen i størst mulig grad være sammenhengende".  Det er viktig å bevare karakteren av samanhengande bymessig bebyggelse, men det vil vere eit alvorleg brot med gjenreisingsbyens idé og karakter om desse kvartala vart samanbygde til tette karréar. Professor Sverre Pedersen understreka at Steinkjer høvde til å anlegge ein hageby, der ein nettopp skulle bort frå slike tette kvartal, for i staden å sleppe til lys, luft og grønt. Kan hende går det an å formulere bestemmelsene slik: "Mot gater skal bebyggelsen i størst mulig grad være sammenhengende, men eksisterende åpninger mellom bygningene skal bevares".  
Område 19B1 og 19B1a. Det er i tråd med BSR-planane å bygge ut dette området. Som det går fram av beskriving og bestemmelser, er det viktig å ta omsyn til siktlina mot Brannstasjonstårnet, som er eit hovudgrep i Sverre Pedersens plan. 

